
DERDE SONDAG VAN PAASTYD

liturgiese voorstel

	Leesroostertekste

Fokusteks: 

 Lukas 24:36b-48
Ander tekste: 
Psalm 4; 1 Johannes 3:1-7;




Handelinge 3:12-19


	Inleiding

Naam van Sondag: Misericordias Domini – “Die troue liefde van die Here” uit Psalm 33:5-6.

Die opstanding van die Here is te goed om waar te wees. Tog kom God in sy troue liefde ons, twyfelaars, tegemoet deurdat Jesus Hom na sy opstanding onbetwisbaar aan sy dissipels getoon het (Lukas 24). Deur die getuienis van die dissipels (Hand 3) kan ons ook nou in God glo en weet dat ons kinders van God is (1 Joh 3). Die funksie van die liturgie is om ons geloof so te versterk dat ons heilig leef en teen sonde bly stry.



	God versamel ons voor Hom

Aanvangslied: Paaskers word aangesteek.

Paasroep

Seëngroet

Loflied

Doopherinnering
Met jou doop het God belowe om jou God te wees. Vir sy volgelinge sê die opgestane Here: “Vrede vir julle” en verder: “Ek, die Christus moet ly en op die derde dag uit die dood opstaan, in my Naam moet bekering en vergewing van sondes aan al die nasies verkondig word, van Jerusalem af en verder. Julle is getuies van hierdie dinge.” Geliefdes, as gedooptes, ken ons die verhaal van Jesus se opstanding en is ons die enigstes wat dit aan die wêreld kan oorvertel.


	Diens van die tafel

Nagmaalherinnering of inleiding tot die gebruik van die nagmaal

Die Here het die nagmaal aan al sy kinders gegee. Hier op die tafel sien ons die brood en die wyn. Die brood en die wyn wys soos vingers na die troue liefde van die Here.  Die brood sê dat Jesus sy liggaam vir ons sondes laat breek het. Die wyn sê dat Jesus sy bloed vir ons sondes laat vloei het. As ons die brood eet en die wyn drink, sê ons dat ons dit glo. Ons sien met ons eie oë wat Jesus vir ons gedoen het. Ons proe hoe lief die Here ons het. As ons die brood eet en die wyn drink, loop ons harte oor van blydskap, want Jesus het ons so lief en ons het Hom net so lief. En ons het mekaar ook lief. 

Laat ons Hom loof vir sy liefde.

	Diens van die Woord

Gebruik 1 Johannes 3:1-7 as antwoord op die prediking om lidmate aan te spoor om rein en heilig te gaan lewe, want God het ons met die kosbare bloed van Jesus vry gekoop en ons sy kinders gemaak. 


	Uitsending

Seën:  Die Here Jesus Christus sal sy genade in oorvloed op julle uitstort. God ons Vader sal julle toevou in sy liefde en die Heilige Gees sal altyd by elkeen van ons bly sodat ons God persoonlik kan ken (2 Kor 13:13, Die Boodskap).

	Musiek en sang

Aanvangslied: Lied 417:1, 2; NSG 114:1,2,3

Lof: Lied 411; 212; 203;  Flam 65; NSG 33; 56; 112 


	Diens van die tafel: Lied 334; Flam 144; NSG 77

Uitsending: Lied 250; 523; NSG 190; 272 




preekstudie – LUKAS 24:36b-48

Inleiding

Hierdie perikoop word deur sommige in twee gedeel. In die eerste deel val die lig op die verskyning van Jesus Christus aan die dissipels (Luk 24:36-43), terwyl die tweede deel die slotgedeelte van Lukas se evangelie (Luk 24:44-53) uitmaak. Vers 44-48 kan moontlik Lukas se beskrywing van Jesus se afskeidswoorde wees (vgl Hand 1:4 voor Jesus se Hemelvaart). Ter wille van die fokus op die gebeure tydens Paasfees word volstaan met die hermeneutiek van die eerste gedeelte; die verskyning van Jesus.

Hoofmomente van die teks

1. Jesus staan meteens tussen hulle (v 36).

2. Jesus se groetwoorde: “Vrede vir julle”.

3. Hulle skrik en is bang – dink dis ’n gees (v 37).

4. Jesus is verwonderd oor hulle vrees en twyfel 
(v 38).

5. Hy gee fisieke bewyse: Kyk my hande en voete 
(v 39) en Hy wil eet (v 41).

6. Dis Ek. Kyk en voel (v 39).

7. Hulle blydskap. Verwondering en ongeloof (v 41).

Vers 36: Terwyl hulle babbel (Gr laleo) oor die nuus wat die Emmausgangers vir hulle gebring het, staan Jesus meteens sonder enige aankondiging tussen hulle. Sy verheerlikte, opgestane liggaam word nie deur toe deure of vensters gekeer nie.

Vers 37: Hulle skrik geweldig (Eng “terrified”; Gr emphoboi) en kom in vrees (Gr en phobos). Hulle bly verskrik en bevrees te spyte daarvan dat Jesus hulle verskeie kere daarop voorberei het en ook reeds aan ’n aantal ander verskyn het (vroue, Petrus, Emmaus). Om hulle onsekerhede en twyfel finaal te besweer, verskyn Jesus persoonlik aan hulle met die bemoedigende woorde: “Vrede vir julle” (’n algemene groet van die tyd). Maar vir hulle is hierdie woorde baie meer as net ’n algemene seëngroet. Dit is woorde wat volle vergifnis vir al hulle mislukkings rondom die kruisgebeure insluit. Hy vergewe hulle ten volle daarvoor dat hulle weggehardloop het (Matt 26:56), in die openbaar ontken het dat hulle Hom ken (Matt 26:70), verraad teenoor Hom gepleeg het (Matt 26:49) asook vir hulle ongeloof en twyfel oor die hele opstandingsgebeure (Luk 24:38).

Vers 38: Jesus se verwyt/beswaar is dat hulle so verskrik is (Gr tetaragmenoi). Hierdie woord kan ook beteken: emosioneel opgewerk of opgewonde. Saam met die gebabbel (Gr laleo) van vers 36 lei mens af dat daar baie emosie by betrokke was. “Twyfel” beteken hier letterlik: “baie gedagtes wat opbou in jul harte.” Jesus ken egter hulle twyfel nog voordat hulle dit self opper. So ken Hy ook ons twyfel van elke dag.

Vers 39: “Voel” is ’n ou werkwoord wat gebruik is om iets met die hand te vat. Saam met die bewoording “vleis en bene” (Gr sarka kai ostea) besweer hy die vrees dat dit ’n gees of spook kon wees. Wat dus fisiek voor hulle staan is die manifestasie van sy opgestane liggaam. Hy gebruik doelbewus nie die woord “bloed” nie omdat laasgenoemde die lewe van die verganklike liggaam impliseer (Gen 9:4) en wat nie die ewige koninkryk van God kan beërf nie (1 Kor 15:50). Jesus se liggaam is ’n verheerlikte, hemelse liggaam (vgl Paulus in 1 Kor 15:35-58).

Vers 40: Dié vers kom in baie manuskripte nie voor nie.

Vers 41: Blydskap en ongeloof wys hier nie op hulle verwerping van Jesus nie, maar veel eerder op die “menslik ongeloofwaardige” van die besondere moment. “It is too good to be true!”

Vers 42: Die vraag waarom Jesus iets te ete vra, laat die moontlikheid bestaan dat Hy wel honger was. Verskeie kommentatore ontken dit tereg, want die verheerlikte, opgestane liggaam van Jesus het nie kos nodig gehad nie, alhoewel dit kos kon inneem. Dit moet veel eerder gesien word as net ’n verdere poging van Jesus om sy eie werklikheid en bestaan aan die klompie in die bovertrek te bevestig.

Konteks

Inleiding

Daar is die verhaal van die dogtertjie wat die eerste keer skool toe moes gaan en vir weke al met groot opgewondenheid uitgesien het na die aanbreek van die eerste skooldag. Ongelukkig val sy die Sondag voor die skool begin en terwyl die bloed uit die sny op haar knie vloei, merk haar sussie op: “Toemaar, as jy doodgaan sal jy Hemel toe gaan!” Waarop sy uitroep: “Maar ek wil nie Hemel toe gaan nie, ek wil skool toe gaan!” In ’n meer ernstige luim kan gevra word of ons as gelowiges vandag werklik ernstig en gereed is vir Jesus se wederkoms en die hiernamaals. Of selfs of sy opstanding ons elke dag aanmoedig tot ’n nuwe leefwyse, ywer en diens in sy koninkryk. Kan die wêreld dit sien?

Die gevolgtrekking word maklik gemaak dat dit ’n klomp ongelowiges is wat daar in die bovertrek bymekaar was. Dat hulle veel eerder ’n lewe sou wou beplan sonder Jesus wat soveel probleme vir hulle veroorsaak het. Inteendeel, hulle saam wees in die bokamer wys duidelik dat hulle eerder gesmag het na Jesus se teenwoordigheid! In hulle menslikheid, vrees en swakheid, het hulle egter nog baie leiding, selfvertroue en oortuiging kort gekom. Jesus se verskyning was dus nie om hulle te verwyt nie, maar te help om Hom as die opgestane Heiland te herken sowel as erken. So sou daar by hulle ’n geloofsoortuiging kom wat hulle meer bruikbare getuies vir Hom kon maak (Luk 24: 48). Dit was inderdaad ook wat daar in die bovertrek gebeur het. Daar verdwyn hulle vrees langsamerhand en ontstaan ’n meer innige verhouding tussen hulle en Jesus, en word hulle roeping duideliker gedefinieer. 

Die proses

Ten einde hulle te oortuig, neem Jesus hulle deur vier fases.

1. Hy verskyn fisiek aan hulle. Hy staan tussen hulle en kalmeer hulle met die woorde: “Vrede vir julle.”

2. Hy wys hulle sy hande en voete. Hoekom? Omdat die wonde daaraan sy werklikheid en opstanding bevestig. Sy kruis en opstanding is nie van mekaar te skei nie en uit sy dood wil Hy lewe bring. “Dis tog Ek.” Sy hele liggaam is ter sprake.

3. Hy laat hulle aan Hom voel. Hy is nie ’n gees nie, want dié het nie hande en voete nie. Sy visuele verskyning word met die fisieke aanraking versterk.

4. Hy eet vis. Sommige geskrifte voeg hier ook by dat Hy ’n heuningkoek geëet het. Jesus kon vir hulle geen duideliker bewys gee van sy eie identiteit as juis die eet van die vis nie. Hy doen dit voor hulle oë.

Sy merktekens

Jesus kon baie maniere gebruik om sy opstanding en verskyning geloofwaardig te maak. Vir die dissipels, in hulle toestand van verwarring en vrees, was die toon van die merktekens aan sy liggaam en sy liggaamlikheid die beste metode. Hy gebruik dit om:

1. Te bewys dat Hy een en dieselfde Een is wat aan die kruis gesterf het. Hy moes sy identiteit aan hulle openbaar, sodat hulle geloof weer versterk kon word. Hy bewys Hom as dieselfde persoon vir wie hulle eens gevolg, vertrou, verloën, gesien sterf en graf toe gedra het. Hy staan voor hulle met ’n verheerlikte liggaam van vleis en bene, maar wat tog ook bepaalde kragte het soos om in ’n vertrek in te kom sonder om ’n deur oop te maak. 

2. Hy gebruik sy merktekens as sy “medaljes/trofeë” wat Hy tydens sy triomftog op aarde verower het. Dis die bewyse van sy oorwinning oor sonde, die dood en Satan. Dis sy trofee van liefde vir ’n verloregaande wêreld. Soos ’n soldaat wat triomfantelik terugkeer vanaf die slagveld en vir wie die merke van sy wonde ’n groter prestasie as die verkreë medaljes vir diens en opoffering is. Die merktekens is die woordelose getuies van sy verlossingswerk op aarde, sodat ons nooit sal kan vergeet wat Hy alles vir ons gedoen het nie.

3. Deur hulle ongeloof en twyfel aan te spreek, wys hy ook sy merktekens as waarskuwing vir elkeen wat Hom wil verwerp of nie in Hom wil glo nie. Sy tekens sal dus ook dien tot veroordeling van die ongelowige (Matt 27:25: Laat die skuld vir sy bloed op ons en ons kinders rus!) Die boodskap is: Kyk na my hande en voete, glo en maak gereed.

Bepaalde lesse vir ons uit hierdie gedeelte

Les een: Om Jesus te volg en in Hom te glo, sal koste meebring. Elke keuse wat mens maak, dra sy eie gevolge. Om Jesus aan te neem en te glo, vra oorgawe en die bereidheid om te ly. Vir elke gelowige is die pad soortgelyk aan die van ons Verlosser. Ook ons sal getuig van sy wonde en selfs bereid moet wees om dit te dra. (vgl die drie aan die kruis: Die totaal ongelowige sterf vir sy dade; die een wat vergifnis ontvang het, sterf ook sowel as die Een wat geheel en al onskuldig was.)

Les twee: Met sy ervaring van pyn en lyding wil Hy in sy verskyning juis kom bevestig: Ek is by julle al die tyd. Hy het die pad vooruit geloop. (Vgl die nagmaals-formulier: Hy het uitgeroep: “My God, My God, waarom het U my verlaat? (Mark 15:34), sodat ons nooit deur God verlaat sal word nie”). Sy wonde was nie meer oop bloeiende wonde nie, maar merktekens wat genees is. So sal Hy die wonde wat ons ter wille van ons geloof sal kry, ook genees. 

Les drie: Om wonde te dra ter wille van jou geloof is eerbaar. Vir die wêreld is dit eerbaar om ander te laat sterf. Vir die gelowige is dit eerbaar om vir God te sterf. 

Preekvoorstel

Tema

Hy lewe, glo in Hom.

Inleiding

Reël vooraf dat iemand sy/haar toekennings/medaljes/ sertifikate kom wys. Laat hulle vertel hoe hulle dit verwerf het en wat die toekenning vir hulle beteken.

Waarom Jesus moes verskyn 

Omdat die dissipels bang was vir (a) die Jode en vervolging (hulle kruip weg in die bovertrek), (b) vanweë Jesus se onverwagse verskyning aan hulle (vgl hulle innerlike vrees vir die bose/gees/onnatuurlike) en (c) omdat hulle bang was vir die gevolge van hulle mislukkings rondom die kruisgebeure en hulle onbetrokkenheid by Jesus se lewenstryd en lyding (Hy groet: Vrede – julle is vergewe).

As gevolg van hulle onsekerheid: Wat nou? Dis nie soos ons dit verwag het nie.

Omdat hulle verward was: Hulle het alles gelos ter wille daarvan om Jesus te volg. Hulle hele bestaan is nou geskud deur die gebeure rondom Golgota.

Hulle is uitsigloos: Wat van die toekoms? Hoe nou vorentoe (hulle opleiding is voltooi, maar die hoe van die praktiese uitvoering daarvan makeer).

Toepassing

Dui aan: Ons eie vrees (misdaad, werkloosheid, politiek, druk op ons huwelik en gesinslewe, toekoms van ons kinders, ens); ons onsekerhede (alles verander so vinnig, bv die tegnologie, in die ekonomie word alles by die dag duurder); ons verwardheid (dit raak al hoe moeiliker om besluite te neem); ons uitsigloosheid (ons beplan nie meer vir die langtermyn nie en lewe al meer van dag tot dag).

Jesus se metode van oortuiging (Sien hierbo die vier fases van verskyning).

Waarom Hy hulle moes oortuig (sien hierbo drie redes vir sy merktekens).

Wenke vir ons eie pad vorentoe (sien die drie lesse uit sy verskyning).

Slot

Die wêreld vra: Wat glo julle? Watter bydrae kan julle lewer om van hierdie aardse bestaan iets werklik konstruktief en die moeite werd te maak? Laat ons prakties sien hoe julle dit uitlewe. Wat kan ons vir hulle wys? Die grootste waarheid is dat ons ’n godsdiens het met ’n God wat lewe en vandag nog steeds sy kinders bystaan. Die vraag is: Is ons in of is ons uit?

